
لێبوكی‌ ڕه‌ش

من لێبوكێكی‌ ڕه‌شم
ئه‌و كچه‌ منی‌ خۆشناوێ‌

بۆیه‌ ده‌خزێمه‌ تاریكی‌ شه‌وه‌وه‌
وه‌ هه‌روه‌ها شه‌ویش ڕه‌شه‌ وه‌ك من.

من لێبوكێكی‌ ڕه‌شم
ئه‌و كچه‌ منی‌ خۆشناوێ‌
له‌به‌ر ئه‌وه‌ تا كازیوه‌ ده‌گریم

له‌ به‌رزاییه‌كانی‌ خۆرهه‌ڵات خوێن ده‌چۆڕێ‌
وه‌ دڵیشم هه‌روه‌ها خوێنی‌ لێده‌چۆڕێ‌.

من لێبوكێكی‌ ڕه‌شم
ئه‌و كچه‌ منی‌ خۆشناوێ‌

رۆژێكم ده‌وێ‌ دڵم شاد بێت
ڕۆحم وه‌ك باڵۆنی‌ بێ هه‌وا بچووكده‌بێته‌وه‌

من ده‌چمه‌ ده‌ره‌وه‌ی‌ به‌یانی‌
بۆ گه‌ڕان به‌دوای‌ عه‌شقێكی‌ براونیدا.

سپیپێست
من قینم له‌ تۆ نییه‌،

هه‌روه‌ها ڕوخساریشت جوانه‌.
من ڕقم له‌ تۆ نییه‌،

ڕوخسارت ڕووناكی عه‌شقه‌، هه‌روه‌ها شه‌وق ده‌داته‌وه‌.
ئێستا بۆ ئازارم ده‌ده‌ی‌؟
ئۆه، ئه‌ی‌ سپیپێستی‌ به‌هێز،
بۆ ده‌مچه‌وسێنیته‌وه‌؟

پێنج هه‌ناسه‌ شیعری‌ لانگستۆن هیوز
له‌ ئینگلیزییه‌وه‌: عه‌زیز ڕه‌ئووف

دڵڕفێن
دانه‌كانی‌ ئه‌و كچه‌ سپیه‌ وه‌ك شیری‌ سێو،
لێوه‌كانی‌ ڕه‌شه‌ وه‌ك هه‌ڵوژه‌ی‌ گه‌یو.

خۆشم ده‌وێ‌.
قژی‌ ئه‌و كچه‌ ڕه‌شه‌ وه‌ك نیوه‌شه‌و، ته‌ڵخ وه‌ك كازیوه‌.

خۆشم ده‌وێ‌.
پێستی‌ ئه‌و كچه‌ قاوه‌ییه‌ وه‌ك گه‌ڵای‌ داربه‌ڕووی‌ پایز

به‌ڵام ڕه‌نگێكی‌ ناسك
ده‌خوازم ماچی‌ بكه‌م.

گۆرانی‌ عه‌شق بۆ ئه‌نتۆنیۆ
گه‌ر گۆرانی‌ بڵێم

هه‌موو گۆرانیه‌كانم بۆتۆیه‌
هه‌رچه‌نده‌ تۆ گوێیان لێناگریت،

گه‌ر من بینا بكه‌م
هه‌موو ماڵی‌ خه‌ونه‌كانم بۆ تۆیه‌،
وه‌ هه‌رگیز تۆ له‌ناویاندا ناژیت،

گه‌ر من ببه‌خشم
هه‌موو ئومێده‌كانم بۆتۆیه‌

تۆ پێده‌كه‌نی‌ و ده‌ڵێی‌: گرنگی‌ پێناده‌م،
ئێستا من عه‌شقم ده‌به‌خشم به‌تۆ

كه‌ زیاتره‌ له‌ گۆرانیه‌كانم،
زیاتره‌ له‌ ماڵی‌ خه‌ونه‌كانم

خه‌ونی‌ ماڵه‌كانم
من تا ئێستا عه‌شقم به‌ تۆ ده‌به‌خشم
هه‌رچه‌نده‌ تۆ هه‌رگیز ته‌ماشام ناكه‌یت.

له‌كاتی‌ بارانه‌ زیوینیه‌كه‌دا
زه‌وی‌ جارێكیتر ده‌ژێته‌وه‌
سه‌وزه‌گیا گه‌شه‌ ده‌كات
گوڵه‌كان سه‌رده‌ردێنن،
له‌سه‌ر هه‌موو ئه‌وانه‌وه‌
پرسیارێك سه‌رهه‌ڵده‌دات

ژیان،
ژیان،
ژیان!

له‌كاتی‌ بارانه‌ زیوینیه‌كه‌دا
په‌پووله‌كان

باڵه‌ نه‌رمه‌كانیان به‌رز ده‌كه‌نه‌وه‌
بۆ گه‌یشتن به‌ گریانی‌ په‌لكه‌زێڕینه‌

دره‌خته‌كان به‌رزده‌بنه‌وه‌
گیای‌ نوێ گۆرانی‌ ده‌ڵێ‌
خۆشی‌ له‌ژێر ئاسمانا
له‌ژێر په‌لكه‌زێڕینه‌دا

كچان و كوڕان تێده‌په‌ڕن
هه‌روه‌ها ده‌ڕۆن و گۆرانی‌ ده‌ڵێن،

له‌كانی‌ بارانه‌ زیوینیه‌كه‌دا، كاتی‌ به‌هار
ژیان

نوێده‌بێته‌وه‌.
...................................

